
				இப்பக்கம் மெய்ப்பு பார்க்கப்படவில்லை
405 நினைவு அலைகள்

புனித லாரன்ஸ் பள்ளி நிதி உதவி பெறாத பள்ளி எந்த மாநில அரசின் மேற்பார்வைக்கும் உட்படாத பள்ளி.

எனினும், இந்தியர்களுக்கும் இடம் கொடுக்க வேண்டுமென்னும் உணர்வு பற்றாமல் இருக்குமா?

அப் பள்ளி, இந்திய மாணாக்கர்களைச் சேர்க்க நேரடித் தேர்வு நடத்தும் முறையை மேற்கொண்டது.

தேர்வுக் குழுவின் பணி

பள்ளித் தலைமை ஆசிரியர், இரண்டொரு ஆசிரியர்கள், உளவியல் அறிஞர் ஒருவர், வெளியிலிருந்து கல்வியாளர் ஒருவர் ஆகியோர் கொண்ட தேர்வுக் குழு அமைக்கப்படும்.

அக் குழு மாணாக்கர்களுக்கு எழுத்துத் தேர்வும், பேட்டித் தேர்வும் நடத்தும்.

இரண்டு தேர்வு மதிப்பெண்களையும் கூட்டிப் பார்த்து, மொத்த மதிப்பெண் அடிப்படையில் சிறுவர் சிறுமியரைச் சேர்ப்பது வழக்கம்.

1952 ஆம் ஆண்டு தேர்வுக் குழுவில் நான் இடம் பெற்றேன்.

சென்னைப் பல்கலைக் கழக உளவியல் பேராசிரியர் டாக்டர் போயஸ் அக் குழுவில் இருந்தார்.

இந்தக் கூட்டணி மூன்று ஆண்டுகள் நீடித்தன.

1952 ஆம் ஆண்டு தேர்வுக்குச் சென்று நாங்கள் தலைமை ஆசிரியர் தாமஸ் பங்களாவில் தங்கினோம்.

தலைமை ஆசிரியருக்கு இயக்குநர் சம்பளம்; அவருடைய அன்பான விருந்தோம்பலால் மகிழ்ச்சி அடைந்தேன்.

போய்ச் சேர்ந்த அன்று பிற்பகல் நாங்கள் கூடிப் பேசி, தேர்வுகளை எப்படி நடத்துவது என்று முடிவு செய்து கொண்டோம்.

அடுத்த நாள் காலை அப்படியே தேர்வுகளைத் தொடக்கினோம்.

பெற்ற படிப்பினை

எழுத்துத் தேர்வுக்குப்பின் நேர்முகத் தேர்வில், பரிவான அச்சமூட்டாத அணுகுமுறையை மேற்கொண்டோம்.

அக் குழுவிலிருந்து பெற்ற அனுபவம் என் அகக் கண்ணைத் திறந்தது.

